
BOSHLANG‘ICH SINF 
O‘QUVCHILARI IJODIY 

FIKRLASHINI O‘ZIGA XOS 
JIHATLARI

Gafurova Shoxista Erali qizi
Xalqaro Nordik universiteti magistranti

Annotatsiya: Mazkur maqolada boshlang‘ich sinf o‘quvchilarining ijodiy fikrlashining o‘ziga xos xususiyatlari, uning psix-
ologik-pedagogik asoslari hamda rivojlanish qonuniyatlari tahlil qilingan. Shuningdek, o‘quvchilarning kreativ salohiyatini 
aniqlash va baholashda Torrensning ijodiy fikrlash testidan foydalanish imkoniyatlari yoritilgan. Tadqiqot natijalari asosida 
boshlang‘ich sinf o‘quvchilarining ijodiy fikrlash darajalari aniqlanib, ularni rivojlantirishga qaratilgan amaliy-pedagogik 
tavsiyalar ishlab chiqilgan.

Kalit so‘zlar: ijodiy fikrlash, kreativlik, boshlang‘ich ta’lim, kreativ kompetensiya, Torrens testi, o‘quvchi shaxsi, innovat-
sion ta’lim, pedagogik texnologiyalar.
Abstract: This article analyzes the distinctive characteristics of creative thinking among primary school students, its psy-
chological and pedagogical foundations, and developmental patterns. The study also explores the possibilities of using 
the Torrance Tests of Creative Thinking to identify and assess students’ creative potential. Based on the research findings, 
the levels of creative thinking among primary school students were evaluated, and practical pedagogical recommenda-
tions aimed at fostering their creative development were proposed.

Key words: creative thinking, creativity, primary education, creative competence, Torrance Test, student personality, 
innovative education, pedagogical technologies.
Аннотация: В данной статье проанализированы особенности творческого мышления учащихся начальных 
классов, его психолого-педагогические основы и закономерности развития. Также рассмотрены возможности 
использования теста творческого мышления Торренса для выявления и оценки креативного потенциала учащихся. 
На основе результатов исследования определены уровни развития творческого мышления младших школьников 
и разработаны практико-ориентированные педагогические рекомендации по его дальнейшему развитию.

Ключевые слова: творческое мышление, креативность, начальное образование, креативная компетентность, 
тест Торренса, личность учащегося, инновационное образование, педагогические технологии.

KIRISH
Zamonaviy ta’lim tizimining ustuvor vazifalaridan biri o‘quvchilarda mustaqil va ijodiy fikrlash ko‘nikmalarini 

shakllantirishdan iborat. Globallashuv, raqamli texnologiyalar va innovatsion taraqqiyot sharoitida shaxsning 
yangi g‘oyalar yaratishi, muammolarga nostandart yondashuvi hamda kreativ yechimlar topa olishi muhim 
kompetensiya sifatida e’tirof etilmoqda. Shu nuqtai nazardan, boshlang‘ich sinf davri bolalarda ijodiy fikrlash-
ning shakllanishi va rivojlanishi uchun eng qulay bosqichlardan biri hisoblanadi. Chunki aynan ushbu yosh 
davrida bolalarning qiziquvchanligi, tasavvuri, erkin fikrlashi va yangilikka intilishi yuqori darajada namoyon 
bo‘ladi. Mazkur omillar esa ularning kelgusidagi intellektual va ijodiy rivojlanishi uchun mustahkam poydevor 
yaratadi.

M.A. Sattorovaning fikricha, ijodiy fikrlash – yangi va original g‘oyalarni rivojlantirish qobiliyatidir. Maktab
gacha yoshdagi bolalarda bu qobiliyat o‘yin, tajriba, qurilish va san’at faoliyati orqali shakllanadi. Muammoli 
vaziyatlarni hal qilish kompetensiyasi bolalarning analitik fikrlashi va mustaqil qarorlar qabul qilish qobiliyatiga 
bog‘liqdir [9].

Sh.K. Urakovaning tadqiqotlarida pedagogikada ijodiy kompetensiya, uning ta’lim jarayonidagi o‘rni va 
mohiyati, unga nisbatan kompetensiyaviy yondashuvlar hamda talabalarda ijodiy kompetensiyaning shaklla
nishi va rivojlanish xususiyatlari tahlil qilingan [13].

L.K. Narimbayevaning ta’rifiga ko‘ra, ijodiy kompetensiya pedagogning subyektivligini ochish jarayonida, 
uning uzluksiz ijodiy ta’limi asosida tashqi boshqaruv ta’sirlaridan foydalanish orqali doimiy ravishda murakkab-
lashib boradigan jarayondir [6].

L.N. Abdibekovaning tadqiqotlarida ijodiy qobiliyatlarning rivojlanishi uchun zarur pedagogik sharoitlarni 
yaratish muhimligi ta’kidlangan. Bunda faoliyat turlarining bolalarning individual xususiyatlariga mos tarzda 
tanlanishi, shuningdek, jamoaviy faoliyatlar va mavzu asosida guruhlarda ishlash bolalarda ijodiy fikrlashni 
rag‘batlantirishga yordam berishi ko‘rsatib o‘tilgan [2].

Ijodkorlik tushunchasiga psixologik jihatdan ham turlicha ta’riflar berilgan. D.I. Ochilovaning fikricha, ijod-
korlik inson tafakkurining eng yuqori bosqichi bo‘lib, yangi g‘oyalar, konsepsiyalar, mahsulotlar va muammolarga 
noodatiy yechimlar yaratish jarayonini ifodalaydi. Psixologiya fanida ijodkorlik ko‘pincha shaxsning kognitiv, 
emotsional va motivatsion tizimlari o‘zaro uyg‘unlashgan murakkab faoliyati sifatida talqin etiladi [7].

L.S. Vygotskiy ta’kidlashicha, bola o‘yin jarayonida o‘zining real imkoniyatlaridan yuqoriroq darajada 
fikrlaydi va aynan o‘yin orqali kelajakdagi intellektual hamda ijodiy rivojlanishining poydevorini yaratadi. Shu 
bois, didaktik o‘yinlar bolalarning ijodiy tafakkurini rivojlantirishda muhim pedagogik vosita sifatida namoyon 
bo‘ladi [14].

Pedagogik psixologiyada ijodiy fikrlash masalasiga nazar tashlaydigan bo‘lsak, J.P. Gilford o‘z modellarida 
ijodkorlikni divergent fikrlash bilan bog‘lab, yangicha g‘oyalar yaratishni aqliy jarayon sifatida izohlaydi. U diver-
gent fikrlashni “fluency” (fikrlar oqimi), “flexibility” (moslashuvchanlik), “originality” (originallik) va “elaboration” 
(rivojlantirish) komponentlari orqali ifodalaydi [3].

E.P. Torrens ishlanmalarida ijodiy fikrlash muammoga nisbatan sezgirlik, taxmin qilish, sinash va nati-
jalarni tahlil qilish jarayoni sifatida ta’riflanadi. Torrens ijodiy fikrlashni muammolar, kamchiliklar va bilimlardagi 
bo‘shliqlarga sezgir bo‘lish jarayoni deb belgilagan. Bu jarayon taxmin qilish, farazlarni shakllantirish, ularni 
sinash va o‘zgartirish hamda natijalarni taqdim etishni o‘z ichiga oladi [10]. Unga ko‘ra, ijodiy fikrlash to‘rtta asosiy 
o‘lchamni qamrab oladi:
1.	 Ko‘p sonli g‘oyalarni ishlab chiqish qobiliyati. 
2.	 G‘ayrioddiy yoki noyob g‘oyalarni yaratish qobiliyati. 
3.	 Mahsulotlarga tafsilotlarni kiritishda qat’iylik. 
4.	 Turli xil g‘oya toifalarini ishlab chiqish qobiliyati [11]. 

J. Dyui esa ta’limda tajribaga asoslangan fikrlash va muammoli vaziyatlarda mustaqil qaror qabul qilishni 
ijodiy tafakkurning asosi sifatida ko‘radi [12].

N.E. Nurjanah, E. Yetti hamda M.S. Sumantrilarning fikricha, ijodiy fikrlash qobiliyati maktabgacha yosh-
dagi bolalar rivojlanishida muhim ahamiyatga ega. Ular o‘z tadqiqotlarida maktabgacha yoshdagi bolalarda 
ijodiy fikrlashni rivojlantirish uchun innovatsion yondashuvlar va strategiyalarni keng qamrovli tahlil qilganlar. 
Tadqiqotchilar ushbu jarayonni uchta muhim yo‘nalishga ajratib ko‘rsatadilar va bu yo‘nalishlar bolalarning 
ijodiy kompetensiyasini rivojlantirishda muhim ahamiyat kasb etadi [5].

U.A. Abdusattorovaning fikricha, ijodiy fikrlash insonning mavjud holatga noodatiy yondashuvi, yangilik 
yaratishga bo‘lgan intilishi va muammolarga ijodiy yechim topish qobiliyatidir [1].

Shuningdek, “ijodiy fikrlash” va “ijodkorlik” tushunchalarini farqlash zarur. Ko‘pgina mualliflar ularni o‘xshash 
tushunchalar sifatida izohlaydilar, biroq bu aynan bir xil tushunchalar emas. Ijodiy fikrlash psixik jarayon bo‘lsa, 
ijodkorlik subyektning o‘ziga xos sifati bo‘lib, u ijodiy fikrlash qobiliyatida namoyon bo‘ladi va uning subyektiv, 
shaxsiy tomoni sifatida qaraladi. Demak, ijodkorlik ijodiy fikrlashning elementi hisoblanadi, biroq u bilan aynan 
bir xil tushuncha emas [4].

Olimlar nazariyalarini tahlil qilish shuni ko‘rsatadiki, ijodiy fikrlash jarayoni uzluksiz, faol hamda kreativ 
xarakterga ega bo‘lib, ayniqsa muammo yoki ilgari duch kelinmagan vaziyatlar yuzaga kelganda yanada kuch-
liroq namoyon bo‘ladi [8]. Shu asosda aytish mumkinki, ta’lim jarayonida o‘quvchilar uchun muammoli vazi-
yatlarni yaratish, yangicha yondashuvni talab etuvchi topshiriqlarni berish hamda ularni mantiqiy bog‘lanishlarni 
mustaqil ravishda aniqlashga yo‘naltirish ijodiy kompetensiyani rivojlantirishda muhim omil hisoblanadi.

Bunday faoliyat jarayonida o‘quvchi yangi vazifalarni bajarish davomida analiz, sintez, taqqoslash va 
umumlashtirish kabi aqliy operatsiyalarni mustaqil qo‘llaydi. Natijada esa ijodiy fikrlash tabiiy ravishda shakl-
lanib, bosqichma-bosqich rivojlanadi.

TADQIQOT METODOLOGIYASI
Tadqiqotga Ohangaron tumani 32-son umumiy o‘rta ta’lim maktabining 87 nafar boshlang‘ich sinf o‘quv

chilari jalb qilindi. Chunki boshlang‘ich maktab yoshi bolaning intellektual, shaxsiy va ijodiy rivojlanishida muhim 
bosqich hisoblanadi. Aynan shu davrda o‘quvchilarda mustaqil fikrlash, muammolarni hal qilish, yangi g‘oya
larni ilgari surish va o‘z fikrini erkin ifodalash kabi ijodiy fikrlashning asosiy komponentlari shakllana boshlaydi.

Psixologik-pedagogik tadqiqotlar natijalariga ko‘ra, 6-10 yosh davri bolalarning tasavvuri, qiziquvchanligi 
va kreativ salohiyati nisbatan yuqori bo‘lgan davr sanaladi. Boshlang‘ich sinf o‘quvchilarining ijodiy fikrlashini 
o‘rganish maqsadida Torrens ijodiy fikrlash testining maqsadlariga amal qilindi. Torrensning ijodiy fikrlash testi 
(Torrance Tests of Creative Thinking - TTCT) dunyoda ijodiy fikrlashni o‘lchash uchun eng ko‘p qo‘llaniladigan 
metodikalardan biridir. Test amerikalik psixolog Ellis Paul Torrance tomonidan 1966-yilda ishlab chiqilgan bo‘lib, 
maktabgacha yoshdagi bolalardan tortib kattalargacha bo‘lgan shaxslarning kreativ salohiyatini baholash uchun 
qo‘llaniladi.

Torrens testining maqsadi

Test quyidagi ijodiy fikrlash komponentlarini aniqlashga xizmat qiladi:

1.	 Ravonlik (Fluency) - g‘oyalar soni.

2.	 Moslashuvchanlik (Flexibility) - turli xil g‘oyalar ishlab chiqish qobiliyati.

3.	 Originallik (Originality) - noodatiy va noyob fikrlar.

4.	 Takomillashtirish (Elaboration) - g‘oyani batafsil rivojlantirish qobiliyati.

Boshlang‘ich sinf o‘quvchilarining o‘ziga xos xususiyatlari inobatga olingan holda tadqiqot turli shakllarda 
amalga oshirildi. Ular:

1.	 Verbal (og‘zaki) shakl.

2.	 Figurativ (rasmli) shakl.

3.	 Verbal (og‘zaki) shakl

A)	 Savol berish. Bolaga rasm ko‘rsatiladi va u rasm haqida iloji boricha ko‘p savollar tuzishi kerak. Masalan: 
“Bu bola qayerga ketyapti?”, “Nega u xafa?”, “U nima haqida o‘ylayapti?”. Bolaning savollar soni, savol-
larning xilma-xilligi hamda savollarning noodatiyligiga qarab baholanadi.

B)	 Oqibatlarni aytish. “Agar odamlar uchishni bilsa, nima bo‘lardi?” Bola imkon qadar ko‘p javob beradi. 
Masalan: “Mashinalar kamayardi”, “Odamlar tez sayohat qilardi”, “Yangi sport turlari paydo bo‘lardi” va 
hokazolar.

C)	 Noodatiy foydalanish. “Qalamdan yana qanday foydalanish mumkin?” Masalan: “Baraban tayoqchasi”, 
“O‘yinchoq”, “Gul uchun tayanch”, “Kitob belgilagichi”.

Figurativ (rasmli) shakl

Figurativ (rasmli) shakl boshlang‘ich sinf o‘quvchilari uchun ayniqsa qulay hisoblanadi.

1-topshiriq. Rasmni yakunlash.
Bolaga tugallanmagan shakl beriladi. Masalan: 

Bola yuqoridagi rasmdan istalgan rasm yaratadi: Quyosh, soat, futbol to‘pi, sayyora. 2-topshiriq. Shakl-
lardan rasm yaratish. Turli geometrik shakllardan beriladi. Masalan: 

Bola ulardan yangi obraz yaratadi: Robot, uy, kosmik kema, hayvon. Quyidagi baholash mezoni asosida 
o‘quvchilar baholandi. 

1-jadval: Baholash mezoni
Ko‘rsatkich Mazmuni

Ravonlik Javoblar soni
Moslashuvchanlik Turli kategoriyadagi javoblar soni
Originallik Kam uchraydigan javoblar
Takomillashtirish Detallar va izohlarning boyligi

 
TAHLIL VA NATIJALAR

Tadqiqotda boshlang‘ich sinf o‘quvchilarining ijodiy fikrlash darajasini aniqlash maqsadida Torrensning 
ijodiy fikrlash testidan foydalanildi. Tadqiqotda jami 87 nafar o‘quvchi ishtirok etdi. Olingan natijalar asosida 
o‘quvchilarning ijodiy fikrlash darajalari yuqori, o‘rta va quyi toifalarga ajratildi.

Tahlil natijalariga ko‘ra, 87 nafar o‘quvchidan 27 nafari (31,0 %) yuqori darajadagi ijodiy fikrlash ko‘rsat-
kichlariga ega ekanligi aniqlandi. Ushbu guruhdagi o‘quvchilar topshiriqlarni bajarishda originallik, fikrlarning 
xilma-xilligi va yangi g‘oyalarni ilgari surish qobiliyatini namoyon etdilar. Ularning javoblarida noodatiy yonda
shuvlar, keng tasavvur hamda muammolarga kreativ yechim topish ko‘nikmalari kuzatildi.

Tadqiqot ishtirokchilarining asosiy qismini tashkil etgan 39 nafar o‘quvchi (44,8 %) o‘rta darajadagi nati-
jalarni qayd etdi. Mazkur o‘quvchilar topshiriqlarni muvaffaqiyatli bajargan bo‘lsalar-da, ularning javoblarida 
ayrim hollarda stereotip fikrlash elementlari uchradi. Shu bilan birga, ushbu guruh vakillarida ijodiy salohiyat 
mavjud bo‘lib, uni maxsus pedagogik metodlar va ijodiy topshiriqlar orqali yanada rivojlantirish imkoniyati 
mavjudligi aniqlandi.

Quyi darajadagi ijodiy fikrlash ko‘rsatkichlari 21 nafar o‘quvchida (24,2 %) kuzatildi. Ushbu guruhdagi 
o‘quvchilar tomonidan berilgan javoblar soni kamroq bo‘lib, fikrlarning takrorlanishi va an’anaviy yondashuv
larning ustunligi bilan tavsiflandi. Bu holat mazkur o‘quvchilarning ijodiy fikrlash ko‘nikmalarini rivojlantirishga 
qaratilgan maqsadli pedagogik ta’sirlarni kuchaytirish zarurligini ko‘rsatadi.

2-jadval: So‘rovnoma natijalari

Ijodiy fikrlash darajasi O‘quvchilar soni Foiz (%)

Yuqori 27 31,0

O‘rta 39 44,8

Quyi 21 24,2

Jami 87 100

Natijalar tahlili shuni ko‘rsatadiki, tadqiqotda ishtirok etgan o‘quvchilarning aksariyati (75,8 %) o‘rta va 
yuqori darajadagi ijodiy fikrlash ko‘rsatkichlariga ega. Bu esa boshlang‘ich sinf o‘quvchilarida kreativ salohi-
yatning shakllanayotganligini va mazkur yosh davri ijodiy fikrlashni rivojlantirish uchun qulay bosqich ekanligini 
tasdiqlaydi. Shu bilan birga, quyi darajadagi ko‘rsatkichga ega o‘quvchilar ulushining mavjudligi ta’lim jaray-
onida ijodiy topshiriqlar, muammoli vaziyatlar, loyiha faoliyati hamda interfaol metodlardan samarali foydalanish 
zarurligini ko‘rsatadi.

Tadqiqot natijalari boshlang‘ich ta’lim jarayonida o‘quvchilarning ijodiy fikrlashini muntazam ravishda diag-
nostika qilish va rivojlantirishga qaratilgan pedagogik shart-sharoitlarni takomillashtirish muhim ahamiyatga 
ega ekanligini tasdiqlaydi. Mazkur natijalar ijodiy fikrlashni rivojlantirishga qaratilgan innovatsion pedagogik 
texnologiyalarni qo‘llash o‘quvchilarning kreativ salohiyatini yanada oshirishga xizmat qilishini ko‘rsatadi.

XULOSA VA TAKLIFLAR
Tadqiqot natijalariga asoslanib, boshlang‘ich ta’lim jarayonida o‘quvchilarning ijodiy fikrlashini rivojlanti

rishga xizmat qiluvchi interfaol metodlar, muammoli vaziyatlar, loyiha faoliyati, STEAM texnologiyalari hamda 
kreativ topshiriqlardan muntazam foydalanish maqsadga muvofiq ekanligi aniqlandi. Bunday yondashuvlar 
o‘quvchilarning fikrlash mustaqilligi, tasavvur doirasi va innovatsion g‘oyalar yaratish qobiliyatini rivojlantirishga 
xizmat qiladi.

Shunday qilib, boshlang‘ich sinf o‘quvchilarining ijodiy fikrlashini muntazam diagnostika qilish va uni rivoj
lantirishga qaratilgan pedagogik shart-sharoitlarni takomillashtirish zamonaviy ta’limning muhim vazifalaridan 
biri hisoblanadi. Tadqiqot natijalari ijodiy fikrlashni rivojlantirishga qaratilgan pedagogik faoliyatni yanada tako-
millashtirish uchun ilmiy-amaliy asos bo‘lib xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

